
Dim ond gyda chefnogaeth ac
ymrwymiad ein pobl y byddwn yn
tyfu a ffynnu fel busnes.

Ateb anghenion busnes
Mae Consignia yn gwmni blaenllaw ym myd

busnes dosbarthu byd-eang, gan ddarparu

atebion a gwasanaethau cyflawn ar draws y

marchnadoedd post, parseli, logisteg a

dosbarthiadau cyflym. Mae gennym lawer

iawn i ymfalchïo ynddo. Mae ein hetifeddiaeth,

ein gwerthoedd a’n sefyllfa unigryw yr un

mor bwysig heddiw ag y buont erioed.

Ymddiriedir yn y Post Brenhinol, Parcelforce

Worldwide a changhennau Swyddfa’r Post i

ddosbarthu miliynau o lythyrau, pecynnau a

pharseli a rheoli miliynau o drafodion

amrywiol a hanfodol bob diwrnod gwaith.

Mae llawer o fusnesau yn ceisio cyflenwi

gwasanaethau’n allanol er mwyn cyflwyno

arbedion costau a thwf sy’n esgor ar elw. 

Er mwyn cefnogi’r uchelgeisiau hyn mae

Consignia yn arallgyfeirio, gan gynnig

amrediad helaethach o wasanaethau. Rydym

yn cynllunio datrysiadau sy’n canolbwyntio

ar sefydliadau ein cwsmeriaid yn hytrach

na’n sefydliad ein hunain er mwyn ateb eu

hanghenion yn y ffordd orau.

Rydym hefyd yn ymateb i’w hangen cynyddol

i gyrraedd cyrion pellaf y byd. Mae Consignia

yn creu gwasanaeth dosbarthu ‘un cam’, 

gan gysylltu busnesau â’u cwsmeriaid ymhob

cwr o’r byd. Drwy ein caffaeliadau, ein

partneriaethau a chyd-fentrau rydym yn

darparu gwasanaethau busnes i’n clientiaid

yn Ewrop, Gogledd America a’r Môr Tawel

yn ogystal â chysylltiadau â gweddill y byd.

Darparu gwasanaethau ar gyfer busnes
bywyd beunyddiol
Yn nes at gartref, mae 28 miliwn o bobl yn

ymweld ag un o’r rhyw 18,000 o ganghennau

Swyddfa’r Post ledled y DU bob wythnos. 

Er mwyn sicrhau mai ni yw dewis cyntaf y

DU ar gyfer busnes pwysig bywyd beunyddiol,

mae rhwydwaith Swyddfa’r Post yn ymateb i

anghenion cyfnewidiol ei gwsmeriaid.

Fel rhan o’n dymuniad i gyflwyno rhwydwaith

cynaladwy a masnachol, rydym yn creu

canghennau mwy o ran eu maint, a mwy llachar

eu hymddangosiad. Lle bydd yn gwneud

synnwyr masnachol byddwn yn cyfuno

swyddfeydd trefol cyfagos er mwyn darparu’r

cyfleusterau y mae cwsmeriaid yn eu disgwyl

bellach gan fanwerthwyr eraill y stryd fawr.

Bydd ein busnes manwerthu wedi’i

ailstrwythuro, Swyddfa’r Post Cyf, yn creu

fformadau newydd ar gyfer canghennau a

rhyddfreinio. Rydym eisoes wedi cynnal

cynllun peilot o’r dull ‘siop gyfunol’ sy’n

integreiddio cynhyrchion Swyddfa’r Post 

i gownter y siop.

Mae’r sylfeini ar gyfer y datblygiad hwn

eisoes wedi’u gosod drwy’r prosiect Horizon

sy’n golygu fod pob cangen Swyddfa’r Post

bellach wedi’i hawtomeiddio. Cwblhawyd y

dasg ar amser ac o fewn y gyllideb a bennwyd

ac mae’n darparu llwyfan ar gyfer datblygu

cynhyrchion a gwasanaethau newydd. Mae

Horizon hefyd yn cynnig gwasanaethau

cwsmeriaid mwy effeithiol – gan dorri ar y

gwaith papur a symleiddio’r trafodion.

Heddiw, gall hyd yn oed y gangen Swyddfa’r

Post leiaf yn y lleoliad mwyaf anghysbell

gynnig amrediad o gynhyrchion ar-lein.

Mae ein brandiau’n dynodi ymddiriedaeth,

diogelwch a pharch a chynigiwn fynediad i

grŵp cwsmeriaid unigol mwyaf y DU.

Rydym bellach yn gwireddu ein potensial i

ddarparu cynhyrchion a gwasanaethau mewn

partneriaeth â busnesau eraill. Drwy gynnig

gwasanaethau sy’n ateb anghenion

beunyddiol ein cwsmeriaid, rydym yn

Ein busnes

gwella’n perfformiad ein hunain yn ogystal â

pherfformiad ein partneriaid busnes.

Gwneud y post yn fwy perthnasol
Rydym yn llunio partneriaethau ac yn datblygu

cynhyrchion newydd er mwyn helpu i ateb

amryw anghenion marchnata cwsmeriaid

busnes a defnyddwyr. Enghraifft benodol o

hyn yw’r Gwasanaeth Post Ffafriol, y mae’r

Post Brenhinol yn ei weithredu gyda dau

bartner arall. Mae’r rhaglen farchnata unigryw

hon yn ymgynghori â chwsmeriaid ar y math

o bost y mae ganddynt ddiddordeb yn ei

dderbyn. Lansiwyd y gwasanaeth ym mis

Tachwedd 2000 yn dilyn ymchwil helaeth i’r

farchnad a phostiadau prawf a nododd lefelau

uchel o ddiddordeb ymhlith hysbysebwyr 

a defnyddwyr.

Mae dau nod i’r gwasanaeth: helpu hysbysebwyr

i wneud eu post-dafliadau’n fwy cost-effeithiol

a sicrhau y caiff defnyddwyr fwy o’r post y

maent am ei dderbyn a llai o’r post nad ydynt

am ei dderbyn. Caiff data ar ddewisiadau

defnyddwyr ei gasglu drwy arolygon post.

Mae’r data hwn ar gael ar sail fasnachol i’r

diwydiant hysbysebu, gan ddarparu gwybodaeth

dargedu o ansawdd uchel er mwyn gwella

cyfraddau ymateb.

Datblygiad arall sydd yn yr arfaeth yw postio

ar-lein, a fyddai’n galluogi cwsmeriaid i gael

eu post a thalu am gostau postio amrywiaeth

o gynhyrchion post o’u cartref neu’r swyddfa

drwy’r rhyngrwyd. Ar gyfer cwsmeriaid busnes

mwy rydym yn archwilio e-ddocedi, a fyddai’n

galluogi cwsmeriaid i anfon manylion eu

postiadau yn electronig. Mae codau post

personol a blychau post rhyngweithiol hefyd

yn cael eu hystyried.

Ymestyn cwmpas sefydliadau 
ariannol mwyaf y DU
Wrth i’r diwydiant bancio barhau i ailstrwythuro,

rydym yn rhoi mynediad i fwy a mwy o

gwsmeriaid i wasanaethau cownter mewn

lleoliadau lle nad oes cangen banc, drwy ein

rhwydwaith o ganghennau Swyddfa’r Post.

Ar gyfer banciau ar-lein cynigiwn sicrwydd 

o gysylltiad wyneb yn wyneb i gwsmeriaid.

Rydym eisoes yn darparu gwasanaethau

bancio ar ran Alliance & Leicester, Lloyds

TSB, Barclays, cahoot (banc Abbey National

ar y rhyngrwyd), y Banc Cydweithredol a’i

fanc rhyngrwyd, smile. Rydym hefyd yn

cydweithio â Standard Life i werthu

pensiynau budd-ddeiliaid.

Er mwyn cynnig trafodion bancio amser

real ar ran ein partneriaid rydym yn

buddsoddi dros £50 miliwn ar ‘beiriant

bancio’ ar y we a fydd yn rhoi mynediad

ar-lein i swyddfeydd cefn y banciau i

ganghennau Swyddfa’r Post. O’r hydref 2002

byddwn yn cynnig trafodion bancio drwy ein

rhwydwaith o ganghennau, gan gynnwys codi

arian parod, ymholiadau a thalu i mewn.

Bydd gwasanaethau bancio llawn ar gael i

gwsmeriaid o ddechrau 2003. Bydd y

‘peiriant bancio’ hefyd yn ein helpu i ateb

anghenion cyfnewidiol cwsmeriaid drwy

leihau’r amser a gymerir i farchnata

cynhyrchion a gwasanaethau newydd a

gynigir ar ran ein cleientiaid.

Daethpwyd i gytundeb ar wasanaethau bancio

byd-eang gyda phrif fanciau’r DU. Darpara

hyn gyfle i ddenu miliynau o bobl nad oes

ganddynt gyfrif banc i’r brif ffrwd ariannol.

Bydd Cyfrif Cerdyn Swyddfa’r Post yn

caniatáu i gwsmeriaid barhau i dderbyn eu

budd-daliadau dros y cownter mewn arian

parod o 2003. Bydd Barclays, Lloyds TSB,

Royal Bank of Scotland/NatWest, HSBC,

Abbey National, yr Halifax, Alliance &

Leicester, Bank of Scotland, National Australia

Group/Yorkshire Bank, y Banc Cydweithredol

a Chymdeithas Adeiladu Nationwide oll yn

gwneud eu cyfrifon banc sylfaenol yn hygyrch

drwy ganghennau Swyddfa’r Post. Byddant

hefyd yn cyfrannu tuag at y costau o redeg

gwasanaethau bancio byd-eang.

Bydd dau dreial yn archwilio rolau pellach ar

gyfer canghennau Swyddfa’r Post. Mae’r cyntaf,

o’r enw ‘Eich Canllaw’, yn wasanaeth sy’n

cael ei ddatblygu mewn partneriaeth â’r

Llywodraeth, y sector gwirfoddol a’r sector

preifat. Cynhelir y treial yn ystod yr haf mewn

canghennau Swyddfa’r Post yn Sir Gaerlŷr a

Rutland. Bydd y gwasanaeth yn ymestyn y

gwaith a wnawn eisoes o ran cynghori

cwsmeriaid ar faterion y Llywodraeth a darparu

gwybodaeth a gwasanaethau cysylltiedig.

Bydd cwsmeriaid yn gallu defnyddio

gwasanaethau drwy gysylltiad wyneb yn

wyneb gyda’n staff, ciosgau rhyngweithiol a

llinellau cymorth – i gael cyngor ar bynciau

megis cyflogaeth, ymddeol a materion

cymunedol. Bydd ail dreial yn cynnig cardiau

smart i ddisodli tocynnau papur traddodiadol

sy’n cael eu defnyddio ar hyn o bryd ar gyfer

cludiant cyhoeddus. Caiff tua 650,000 o

gardiau eu cyhoeddi i deithwyr sy’n derbyn

consesiynau yn ardal Manceinion Fwyaf 

o fis Ionawr 2002.

Rydym hefyd yn ymestyn y ffyrdd rydym yn

gwasanaethu cwsmeriaid o dan frand cyfarwydd

Swyddfa’r Post. Er enghraifft, gellir prynu

yswiriant teithio a chynhyrchion cyfnewid

arian eisoes drwy ein gwefan.

Gwneud ein marc yn y byd rhithwir
Bydd mynediad ar-lein i gynhyrchion a

gwasanaethau Consignia yn haws eleni yn

sgîl lansio gwefan e-fasnach unigol lle gellir

gwneud trafodion. Golyga hyn y bydd

cwsmeriaid yn gallu cael cynhyrchion a

gwasanaethau’r Post Brenhinol, Parcelforce

Worldwide a Swyddfa’r Post o un safle unigol.

Mae’r twf parhaus ym maes cyfathrebu

electronig yn cynnig llawer o gyfleoedd

newydd i ni – yn enwedig ym maes e-fasnach.

Ein strategaeth yw achub ar bob un o’r

cyfleoedd hyn er mwyn sefydlu’n hunain yn

y byd rhithwir i’r graddau ag y gwnaethom

yn y byd ffisegol, gan gipio gwybodaeth am

ddefnyddwyr a chyflwyno’n hunain fel

cyflenwr gwybodaeth a chyngor y gellir

ymddiried ynddo.

Rydym wedi cael cefnogaeth gan nifer o

gyflenwyr blaenllaw iawn i’n helpu i greu

llwyfan e-fasnach y gellir ei ddatblygu’n gyson

er mwyn sicrhau bod Consignia ar flaen y

gad yn y byd electronig.

Buddsoddi mewn gwasanaeth i gwsmeriaid
Rydym wedi cwblhau ein blwyddyn gyntaf 

o raglen dair blynedd i wella’r ffordd rydym

yn ymdrin ag ymholiadau a chwynion gan 

ein cwsmeriaid. Rydym yn buddsoddi £30

miliwn mewn rhwydwaith o ganolfannau

cyswllt heb eu hail lle gall gweithwyr sydd

wedi derbyn hyfforddiant trylwyr dynnu ar

fanc o wybodaeth er mwyn ateb ymholiadau

gan gwsmeriaid – p’un a fyddant yn cysylltu

â ni drwy ffôn, e-bost neu’n ysgrifenedig.

Felly, ar yr adegau pan fydd gan gwsmeriaid

bryderon am eu gwasanaeth post neu barseli,

neu os ydynt ond am wybod ble mae eu

cangen Swyddfa’r Post agosaf, mae tîm o

staff gwasanaethau cwsmeriaid o’r radd flaenaf

wrth law i roi cyngor prydlon

a chywir.

Masnachu’n electronig gyda’n cyflenwyr
Mae Consignia wedi gweithredu ‘e-gaffael’

– sef defnyddio catalogau electronig ar y

rhyngrwyd er mwyn lleihau’r gost o gaffael

gan ei gyflenwyr. Dengys cymariaethau

diweddar â phrosiectau cyffelyb ar draws

Ewrop fod Consignia ar flaen y gad yn y

defnydd a wneir o’r dechnoleg hon. 

Mae llawer o sefydliadau ar draws Ewrop 

a’r byd yn ceisio dysgu o’n profiad ni.

Cefnogi’r marchnadoedd siopa o 
gartref ac e-fasnach
Mae Consignia bellach yn cynnig pecyn

cyflawn o wasanaethau ar draws yr ystod

lawn i gleientiaid sy’n gweithredu yn y

farchnad siopa o gartref. Mae’r rhain yn

amrywio o wasanaethau warws i gyflawni 

ac o reolaeth cwsmeriaid i arbenigedd

marchnata uniongyrchol a diogelwch 

y rhyngrwyd.

Er mwyn cefnogi twf y farchnad hon, mae

canghennau Swyddfa’r Post yn derbyn

dosbarthiadau ar ran cwsmeriaid prysur. 

Gall cwsmeriaid siopa o gartref yn Ne-orllewin

Lloegr ddefnyddio’r gwasanaeth hwn, o’r

enw ‘Local Collect’, i enwebu un o 964 o

ganghennau sy’n cymryd rhan fel pwynt

dosbarthu amgen. Cafwyd cryn lwyddiant yn

sgîl y treial hwn ac rydym yn cyflwyno’r

gwasanaeth yn genedlaethol yn ystod 2001.

Mae Parcelforce Worldwide wedi ychwanegu

dimensiwn newydd i’r farchnad siopa o gartref

drwy lansio dosbarthiadau slot-amser tan

9pm er mwyn ateb anghenion cynyddol lym

manwerthwyr a defnyddwyr fel ei gilydd.

Mae’r gwasanaeth yn ateb yr angen am

ddosbarthiadau sy’n gweddu i drefn bywydau

beunyddiol cwsmeriaid – gan weithredu y tu

hwnt i oriau swyddfa. Mae hefyd yn rhagweld

y bydd patrymau siopa yn newid drwy’r

defnydd a wneir o’r rhyngrwyd, catalogau,

y ffôn a sianelau siopa ar y teledu, sy’n

galluogi manwerthwyr a chwmnïau siopa

drwy’r post i gynnig dosbarthiadau i

gwsmeriaid o fewn slotiau amser penodol

tra byddant gartref i’w derbyn.

Mae gwasanaeth dosbarthu min-nos ar gael

rhwng 5pm a 9pm o ddydd Llun i ddydd

Gwener ac mae tua 200 o fusnesau bellach 

yn cynnig y gwasanaeth i’w cwsmeriaid. 

Mae hyn yn adeiladu ar y gwasanaeth ‘erbyn

hanner dydd’, sy’n gweithredu o ddydd Llun

i ddydd Sadwrn, a’r gwasanaethau dosbarthu

safonol 24 a 48 awr sydd ar gael ar unrhyw

adeg rhwng 9am a 5pm yn ystod yr wythnos.

Mae enghraifft o feddwl ochrol wedi rhoi

opsiwn pellach ar gyfer dosbarthu i’r cartref 

i gwsmeriaid Parcelforce Worldwide yn Sir

Northampton. Mae tua 300 o gwsmeriaid

wedi derbyn eu parseli gyda’u peint o laeth.

Mae Parcelforce Worldwide wedi cynnal

cynllun peilot gydag Express Dairies, lle

mae’r faniau llaeth yn cludo blychau diogel

er mwyn storio’r pecynnau a anfonir drwy

rwydwaith Parcelforce Worldwide. Bydd

canlyniadau’r treial yn ein helpu i werthuso

manteision defnyddio dulliau dosbarthu amgen.

Hwn yw’r cam cyntaf yn unig mewn

amrywiaeth o weithgareddau sydd wedi’u

cynllunio i gefnogi twf ym maes siopa o

gartref. Rydym yn ystyried ffyrdd eraill o

atgyfnerthu’r berthynas rhwng busnesau a’u

cwsmeriaid drwy ddatblygu amrywiaeth o

opsiynau dosbarthu sy’n cynnig dewis heb ei

ail, cyfleustra ac sy’n sicrhau mai siopa o

gartref yw’r ffordd o brynu nwyddau a gaiff

ei ffafrio. Byddwn hefyd yn ymgymryd â

gwaith ymchwil ar gyfleoedd pellach i ddarparu

gwasanaethau o ansawdd i’r cartref mewn

partneriaeth â chwmnïau dosbarthu eraill.

Gwasanaethau warws a chyflawni
Yn ystod y flwyddyn ddiwethaf, mae Consignia

wedi atgyfnerthu ei wasanaeth logisteg. Mae’r

Warws a’r ganolfan ddosbarthu yn Swindon ar

draffordd yr M4 yn darparu canolfan ar gyfer

y rhwydwaith a 35,000 metr sgwâr o ofod

storio. Yn sgîl buddsoddi £18 miliwn, y

ganolfan hon sydd bellach ar flaen y gad ym

maes technoleg warysau yn y DU.

O fewn cyfnod o ddwy flynedd, mae systemau

a chyfarpar newydd wedi arwain at dwf o

fod yn sefyllfa lle’r oedd 2,000 o linellau

archebion yn cael eu dosbarthu mewn crynswth

bob dydd i 4,000 o ddefnyddwyr terfynol yn

unig, i sefyllfa lle rheolwn 35,000 o linellau

archebion sy’n cael eu hanfon yn uniongyrchol

at fwy na 40,000 o ddefnyddwyr terfynol.

Er mwyn ateb y galw hwn, mae ein gweithrediad

warws wedi’i aildrefnu er mwyn gwella’n

gallu. Mae Consignia bellach yn gweithio

patrwm tair sifft, 21 awr y dydd, chwe diwrnod

yr wythnos, gyda phrosesu 24 awr y dydd.

O fewn ei bortffolio o wasanaethau warws,

mae Consignia yn cynnig gwasanaeth rheoli

stoc, gwasanaethau cwsmeriaid a chyflawni.

Mae’r tîm gwasanaethau cwsmeriaid yn

gweithredu o 8am tan 10pm ac mae’n

prosesu archebion megis dodrefn swyddfa –

sy’n cael eu dosbarthu a’u gosod gennym ar

leoliad – a chyflenwi a dosbarthu

cylchgronau, dillad catalogau, cydrannau

peirianneg a dogfennaeth.

Darperir gwasanaethau cyflawni drwy

dechnoleg picio a phacio o’r radd flaenaf sy’n

defnyddio system belt cludo i brosesu 50,000

o archebion a hyd at 175,000 o linellau

archebion bob wythnos. Mae adran logisteg

Consignia hefyd yn bwriadu ehangu ei

gwaith ym maes cyflawni ar y we. Mae

contract sy’n darparu prosesu drwy gerdyn

credyd a chyflawni archebion ar gyfer sianel

ar y rhyngrwyd wedi profi bod gan y busnes

y gallu i ymdrin â gwaith prosesu yr un

diwrnod a chludo ar long i bedwar ban y byd.

Gwireddu ein huchelgeisiau byd-eang
Disgwylir y bydd y farchnad ddosbarthu

fyd-eang yn tyfu i fwy na dwywaith ei maint

yn ystod y degawd nesaf ac mae’r cyfleoedd i

Consignia yn anferthol. Yn ystod 2000-2001

rydym wedi creu busnes mwy rhyngwladol ei

naws. Rydym wedi sefydlu’r unig rwydwaith

parseli Ewropeaidd integredig daearol ac

rydym wedi sicrhau nifer o gaffaeliadau yn y

farchnad lythyrau a’r farchnad dosbarthu

cyflym. Heddiw mae Consignia yn cynnwys

mwy na 19 cwmni ledled y byd ac rydym

mewn sefyllfa i ennill cyfran sylweddol o’r

farchnad ryngwladol hon sydd ar gynnydd,

drwy gynnig amrediad llawn o wasanaethau –

drwy gwmnïau sy’n eiddo i ni yn eu

cyfanrwydd, cyd-fentrau a phartneriaethau.

Bydd y ganolfan ddosbarthu fyd-eang yn

Heathrow wrth galon ein rhwydwaith post

byd-eang. Bydd y ganolfan, sy’n agor ei

drysau yn 2002, yn gallu prosesu hyd at 10

miliwn o lythyrau rhyngwladol bob dydd.

Rydym eisoes yn wynebu cystadleuaeth lem

yn y farchnad hon gan weinyddiaethau post

dramor sy’n gweithredu yn y DU. Bydd y

buddsoddiad hwn yn ein galluogi i frwydro

dros ein cyfran o’r post a anfonir yn y DU ar

gyfer cyrchfannau dramor. Bydd hefyd yn

caniatáu i Consignia gynnig gwell cynhyrchion

a gwasanaethau i’w gleientiaid yn y DU ac

ymhob cwr o’r byd.

Rhwydwaith parseli Ewropeaidd unigryw
General Parcel yw’r unig rwydwaith parseli

daearol integredig, rhwng busnes a busnes, yn

Ewrop, ac mae’n gweithredu ar draws

30 o wledydd Ewropeaidd. Fel y prif

gyfranddalwr, Consignia sydd bellach yn

rheoli General Parcel ac mae ganddo

ddiddordebau yn ei bartneriaid gweithredol

yn yr Almaen, yr Eidal, Awstria, Iwerddon, yr

Iseldiroedd, Denmarc, Slofenia, Hwngari,

Gwlad Pŵyl a’r Weriniaeth Tsiec.

Mae gwasanaethau General Parcel wedi’u

cyflwyno yn y DU o dan frand Parcelforce

Worldwide ers mis Mai 2000. Erbyn heddiw

mae dwy ganolfan Parcelforce Worldwide ym

maes awyr Coventry – buddsoddiad o £100

miliwn i greu canolfan ddosbarthu parseli

fwyaf Ewrop – yn anfon llwythi i Ewrop a

thu hwnt. Fel rhan o rwydwaith General

Parcel, gall Parcelforce Worldwide ddarparu

gwell rheolaeth o’r naill begwn i’r llall

dros becynnau a llwythi, gan gynnig

dosbarthiadau gwarantedig, ar ddiwrnod

penodol, ledled Ewrop. Gall busnesau’r DU

drefnu dosbarthiadau trawsffiniol hanfodol

bellach ar draws Ewrop. Gan ddefnyddio

gwasanaeth ‘Echo Pack’ General Parcel,

gallwn gasglu bellach o Brâg a dosbarthu i

Balermo, symud nwyddau o Sbaen i Slofenia,

neu hyd yn oed ddychwelyd eitemau i Rufain

o’r Rhyl.

Ym mis Hydref 2000 daeth canolfan newydd

yn weithredol yn Utrecht gan ein gweithrediad

yn yr Iseldiroedd, Nederlandse Pakket Dienst,

er mwyn cysylltu 15 depo cenedlaethol a

nifer o gyrchfannau Ewropeaidd o fewn

rhwydwaith General Parcel. Gall y system

gyfoes hon ddidoli 10,000 o barseli bob awr.

Bydd modd gwella ar hyn o ryw 5,000 

o barseli yr awr yn y dyfodol.

Yn ogystal â’n cyfranddaliad yn General Parcel,

ymhlith cwmnïau Consignia yn y farchnad

hon mae Der Kurier, busnes parseli cyflym 

yn yr Almaen, a chwmnïau parseli Almaenig

Domberger Paket Dienst a Deutscher Paket

Dienst Dachser.

Yn y DU, mae buddsoddiad o sawl miliwn o

bunnoedd mewn technoleg rheoli parseli

gynhwysfawr, heb ei hail, yn ein helpu i

sicrhau bod cwsmeriaid yn cael gwell

gwybodaeth am Parcelforce Worldwide. Mae

ein gyrwyr casglu a dosbarthu yn defnyddio

cyfrifiaduron llaw â sgrîn-gyffwrdd i sganio

cod bar unigryw pob parsel a chasglu

‘llofnod electronig’ y cwsmer terfynol ar

sgrîn-gyffwrdd. Caiff y wybodaeth hon ei

throsglwyddo i’r System Rheoli Parseli

ganolog fel y gellir hysbysu’r anfonwr

o’r amser y dosbarthwyd yr eitem 

ac enw’r person a lofnododd amdano.

Cydnabuwyd buddsoddiad Parcelforce

Worldwide hefyd yng Ngwobrau’r Sefydliad

Logisteg a Chludiant eleni. Dewisiwyd

Parcelforce Worldwide gan y beirniaid fel

Enillydd y Wobr Cludo Llwythi ar gyfer

2000, gan ganmol ei raglen gynhwysfawr o

ddyfeisgarwch a gwelliant, a esgorodd ar

lawer o fuddiannau amgylcheddol o ran llai 

o dagfeydd ac allyriadau, yn ogystal ag

arbedion arwyddocaol o ran cost ac

effeithlonrwydd. Rhoddwyd cymeradwyaeth

i’r gweithrediad ffordd-rheillfordd ‘piggyback’,

sy’n symud ôl-gludwyr ar hyd y rheilffyrdd

rhwng Llundain a Glasgow a’r ôl-gludwyr

‘deulawr’ a gyflwynwyd ar brif gefnffyrdd.

Cafwyd anrhydedd pellach gan Wobrau

Prydain Ddigidol 2000 a gydnabyddodd

wefan Parcelforce Worldwide – parcelforce.com

fel y wefan fusnes e-fasnach orau. Cawsom

gymeradwyaeth gan y beirniaid am ddangos

sut gall gweithrediad logisteg integreiddio

amrywiaeth eang o weithrediadau busnes 

e-fasnach mewn dull hyblyg.

Partneriaeth bost drawsffiniol fwyaf y byd
Mae Consignia yn benderfynol o chwarae

rôl flaenllawn iawn yn y farchnad bost

ryngwladol – dyna’r rheswm felly dros ein

cyd-fenter bost drawsffiniol gyda TPG a

Singapore Post er mwyn creu’r bartneriaeth

bost busnes fwyaf yn y byd. Hon fydd y

gyd-fenter gyntaf o’i math, gan gyflwyno

buddiannau gwirioneddol i bostwyr

rhyngwladol ymhob cwr o’r byd drwy gyfuno

cwmpas byd-eang, rhwydweithiau, systemau

ac arbenigedd y tri phrif sefydliad. 

Mae’r Comisiwn Ewropeaidd bellach wedi

rhoi sêl ei fendith i’r gyd-fenter yn amodol ar

ddiosgiad busnes Post Rhyngwladol TNT

sy’n eiddo i TPG yn yr Iseldiroedd.

Mae Consignia, sy’n masnachu fel y Post

Brenhinol, yn darparu amrediad o wasanaethau

post trawsffiniol ar hyn o bryd i gwsmeriaid

yn Ewrop a Gogledd America. Ymdrinnir â’r

busnes hwn gan y cwmni newydd unwaith y

bydd wedi’i sefydlu. Nid yw post trawsffiniol

allanol sy’n cael ei anfon o’r DU yn rhan o’r

gyd-fenter. Disgwylir y bydd y gynghrair

newydd yn cludo mwy na biliwn o eitemau’r

flwyddyn ac yn gwasanaethau 200 o wledydd

ledled y byd. Bydd y gyd-fenter yn dechrau

masnachu unwaith i’r diosgiad gael ei

gwblhau yn unol ag amodau’r Comisiwn.

Mae’r Undeb Ewropeaidd yn awyddus i

ryddfrydoli marchnadoedd post yn Ewrop.

Mae prif weithredwyr post Ewrop eisoes

yn cynnig gwasanaethau cystadleuol ym

marchnadoedd cartref ei gilydd. Mae

Consignia wedi manteisio ar y cyfle gyda’i

fuddsoddiadau yn y cwmni Ffrengig Crie,

sy’n darparu dewis amgen i La Poste ym

marchnad bost ddomestig Ffrainc a

marchnadoedd rhyngwladol, a CityMail 

sy’n cystadlu â Sweden Post ym marchnad

bost fwyaf rhyddfrydoledig Ewrop.

Mae’r busnesau hyn yn darparu troedle ym

marchnad Ewrop ac yn adeiladu ar ein his-

gwmni dosbarthu dogfennau rhyngwladol 

yn Efrog Newydd, Citipost, sy’n weithredol

yn Ewrop, Gogledd America a’r Môr Tawel.

Llunio datrysiadau busnes
Rydym yn newid ein ffocws er mwyn bod yn

fusnes sy’n cael ei lywio gan ddatrysiadau,

sy’n cynnig cynhyrchion wedi’u cynllunio ar

gyfer cwsmeriaid busnes mewn marchnadoedd

penodol. Drwy weithio’n agos â’n cleientiaid,

rydym wedi gallu nodi a datblygu nifer o

gynigion hyblyg sy’n adlewyrchu anghenion

gwahanol ddiwydiannau.

Mae Consignia yn ychwanegu gwerth drwy

integreiddio’r gwahanol wasanaethau a

ddarperir ar hyd y gadwyn gyflenwi.

Y canlyniad terfynol yw datrysiad wedi’i

deilwra ar gyfer pob un o’n cleieintiaid. Er

enghraifft, ar gyfer cleient sy’n siopa o

gartref, gallwn dderbyn archebion rhyngrwyd

drwy ein canolfannau galw, eu cyflenwi o

warws, dosbarthu, casglu taliadau a rheoli

unrhyw ddychweliadau. Gallwn hefyd

weithio gyda marchnadwyr y cleient er

mwyn gwella’u tasg o dargedu a chyflwyno

post i’w cwsmeriaid.

Branch Direct – datrysiad penodol ar gyfer
cleientiaid â rhwydweithiau mawr
Mae datrysiadau penodol yn cynnig yr

hyblygrwydd mwyaf i’n cleientiaid. Datblygwyd

Branch Direct i ddechrau mewn partneriaeth

â Barclays, ac fe’i cynlluniwyd i reoli’r dasg

o ddosbarthu gwybodaeth a chyflenwadau

sy’n ddibynnol ar amser ar draws sefydliadau

sy’n gweithredu mewn ardaloedd eang.

Gelwir hwn yn wasanaeth ‘sero oriau gwaith’

oherwydd bod y rhan helaethaf o’r gwaith yn

cael ei wneud dros nos – felly ni chollir

unrhyw amser gweithio i’r cleient. Casglwn y

post ar ôl i’r busnes gau a’i gludo, ei brosesu

a’i ddosbarthu cyn i’r gangen neu’r swyddfa

agor am fusnes y diwrnod canlynol. Er

enghraifft, bydd eitem a gesglir ar ôl 5pm 

o Barclays yn Penzance yn y gangen yn

Aberdeen cyn i weithwyr gyrraedd y gwaith

y diwrnod canlynol. 

Yn ogystal â phost mewnol, mae’r system yn

cludo eitemau gan gyflenwyr Barclays ac yn

eu prosesu fel rhan o weithrediad Branch

Direct. Ar hyn o bryd mae Branch Direct yn

didoli rhyw 90,000 o eitemau post unigol bob

dydd ar ran Barclays. Mae Branch Direct

bellach yn cynnig ansawdd gwasanaeth heb

ei ail am bris cystadleuol iawn ar gyfer ein

cleientiaid corfforaethol.

Y Loteri Genedlaethol
Mae rhwydwaith canghennau Swyddfa’r 

Post wedi gwerthu’r rhan fwyaf o docynnau’r

Loteri Genedlaethol ers iddi ymddangos y tro

cyntaf ar ein sgriniau teledu ym 1994. Drwy

ein partneriaeth â chonsortiwm Camelot

byddwn yn chwarae rôl wrth bennu sut caiff

y loteri ei rhedeg. Ochr yn ochr â’n partneriaid

yn y consortiwm, Cadbury Schweppes, ICL,

De La Rue a Thales, bydd gennym ddiddordeb

yn y Loteri Genedlaethol am y saith 

mlynedd nesaf.

Cefnogi ein gweithwyr
Er mwyn ateb anghenion cyfnewidiol ein

cwsmeriaid rydym wedi adolygu’r medrau 

y bydd eu hangen ar ein rheolwyr er mwyn

cynnal ein perthnasau gyda chwsmeriaid a

darparu gwasanaethau bob diwrnod gwaith.

Bydd y medrau newydd hyn yn darparu

cyfarwyddyd ar gyfer ein gweithwyr ac yn

ein helpu i lywio’r newidiadau sydd eu hangen

er mwyn trawsnewid Consignia o fod yn

fonopoli i fod yn fusnes mwy cystadleuol 

a masnachol.

Mae ein Rhaglen Gorfforaethol i Raddedigion

yn cael ei hailgynllunio er mwyn adlewyrchu

anghenion y farchnad. Bydd y rhaglen newydd

yn denu graddedigion brwd ac egnïol, a gaiff

gyfleoedd datblygu sy’n cyflwyno her a

phrofiad gwaith gwirioneddol. Gyda’r

hyfforddiant hwn, bydd y rheolwyr hyn yn

helpu Consignia i gystadlu yn y dyfodol.

Mae ein polisi Cyfle Cyfartal yn rhoi ystyr

i’n gwerth o roi ‘parch i bob unigolyn a

chydnabyddiaeth am ei gyfraniad a’i

ddyheadau’. Yn ystod y flwyddyn ddiwethaf

canolbwyntiwyd yn arbennig ar aflonyddwch

a bwlio. Rydym wedi datblygu agwedd fwy

trylwyr ar gyfer adrodd ac ymdrin â 

honiadau o aflonyddwch ac wedi lansio

rhaglen hyfforddiant ar gyfer rheolwyr.

Yn ystod y flwyddyn ddiwethaf mae Consignia

wedi ailwampio’i agwedd tuag at iechyd a

diogelwch. Mae strategaeth ‘Adfywio Iechyd

a Diogelwch’ yn golygu y byddwn yn symud

o feithrin agwedd gwbl adweithiol tuag

at reoli iechyd a diogelwch i fynd ar

drywydd iechyd a diogelwch fel nod

busnes gwirioneddol.

Nod y polisi, sy’n cael ei ategu gan gamau

perfformiad a gweithdrefnau newydd, yw

gosod iechyd a diogelwch yn amlwg ar

agenda pob rheolwr fel rhan annatod o’r

swydd, gan ddod â gwelliannau gwirioneddol

a mesuradwy i’r ‘hinsawdd ddiogelwch’ a

pherfformiad y busnes cyfan. Eleni byddwn

yn parhau i annog cydweithrediad ein

gweithwyr yn y maes tra phwysig hwn.

Rydym hefyd yn gwneud ein gorau i helpu

ein gweithwyr i gynllunio at y dyfodol. Yng

Ngwobrau Rheoli Pensiynau’r FT ym mis

Hydref 2000, enillodd Pensiynau Swyddfa’r

Post mewn pedwar categori, gan gynnwys

Cynllun y Flwyddyn – llwyddiant na welwyd

ei debyg yn y diwydiant pensiynau erioed o’r

blaen. Mae’r cynlluniau pensiwn bellach

wedi’u hailenwi fel Cynllun Pensiwn Consignia

a Chynllun Cynilon Ymddeol Consignia er

mwyn adlewyrchu ein henw newydd.

Cynnig ein cefnogaeth yn y byd ehangach
Mae ein gwasanaethau yn cynnig buddiannau

i bobl o bob cefndir. Cydnabyddwn fod

ansawdd bywyd pob un ohonom – yn awr ac

yn y dyfodol – yn dibynnu ar gryfder ac

optimistiaeth y gymdeithas rydym yn

gweithredu ynddi. Mae polau piniwn MORI

dros yr ychydig flynyddoedd diwethaf wedi

dangos ein bod yn asiant y mae gan gymdeithas

y DU ffydd fawr ynddo.

Ym mis Ionawr 2001 lansiodd Consignia ei

gronfa gymunedol flynyddol gyntaf, o’r enw

Cronfa Cerrig Llamu. Mae wedi’i sefydlu 

fel rhan o’n rhaglen cyfrifoldeb corfforaethol

i gynorthwyo pobl tuag at eu nodau dethol.

Agorwyd y gronfa i grwpiau a sefydliadau

lleol mewn ardaloedd gwledig a threfol 

a chafwyd ymateb da iddi yn y sector

gwirfoddol.

Y thema eleni yw llythrennedd i oedolion –

yn enwedig sgiliau ysgrifennu – ac ar gyfer y

flwyddyn gyntaf hon rhoddir cyfanswm o

£350,000 i brosiectau cymunedol perthnasol

sy’n datblygu sgiliau ysgrifennu ar gyfer pobl

dros 16 oed. Yn y dyfodol bydd y gronfa yn

canolbwyntio ar themâu eraill a fydd yn

gwella ansawdd bywyd.

Mae ail fenter yn annog plant i ymchwilio’u

creadigrwydd drwy’r gair ysgrifenedig. Mae

‘All Write’ yn adnodd addysg newydd sy’n

seiliedig ar storïau tylwyth teg – ac mae pob

un ohonynt yn rhoi sefyllfaoedd a hwb

creadigol ar gyfer ysgrifennu llythyrau. Caiff

gwirfoddolwyr llythrennedd Consignia eu

hyfforddi i ddefnyddio’r adnodd hwn mewn

ysgolion cynradd. Cynhelir peilot o’r cynllun

mewn tair ardal yn y DU a chaiff ei gyflwyno’n

24 Ein busnes Adroddiad blynyddol 2000|2001

CONSIGREPWELSH2001V2AW.  25/1/02  12:10 pm  Page 28



genedlaethol o fis Medi 2001. Mae’r cynllun

wedi’i ddatblygu gan Consignia mewn

cydweithrediad ag arbenigwyr addysg Busnes

yn y Gymuned a’n gweithwyr ein hunain.

Yn sgîl dod yn cwmni cyfyngedig cyhoeddus

ar 26 Mawrth 2001, trodd llawer o eitemau

papur ac amrywiol yn ofer. Wrth i ni ymdrechu

i ymgymryd â’n busnes mewn modd cyfrifol

rydym wedi sefydlu rhaglen adfer er mwyn

sicrhau’r gwastraff lleiaf posibl. Yn ystod mis

Ebrill a mis Mai 2001 rydym wedi torri

pennau’r papur pennawd er mwyn iddo gael

ei ailddefnyddio mewn ysgolion, rydym 

wedi ailgylchu amlenni ac wedi gweithio

mewn partneriaeth â’n hailgylchwr er mwyn

sicrhau y gall cardbord, hyd yn oed, gael ei

ailbrosesu yn flychau newydd.

Fel gweithredwr un o’r fflydoedd cerbydau

mwyaf yn Ewrop, rydym yn ymwybodol

iawn o lygredd ac effeithiau tagfeydd. 

Mae trafnidiaeth ryngfoddol yn defnyddio

cyfleusterau cyfnewid a chyfarpar arall

er mwyn caniatáu trosglwyddo rhwng y

rheilffordd a’r ffordd. Caiff ein hôl-gludwyr

ffordd ‘piggyback’ eu cludo gan drenau

rhwng Llundain a’r Alban. Rydym wedi dileu

mwy na 700,000 o filltiroedd o gludiant ar

hyd y ffyrdd bob blwyddyn (927 tunnell o

CO2), gyda 2,000 yn llai o deithiau traffordd.

Rydym hefyd yn defnyddio ôl-gludwyr

deulawr sy’n dileu 1.98 miliwn o filltiroedd

ar hyd y ffyrdd bob blwyddyn (2,610 

tunnell o CO2) gan arbed mwy na 5,500 

o deithiau traffordd.

Mae beiciau yn rhan fawr o fflyd y Post

Brenhinol, gyda mwy na 33,000 ohonynt yn

cael eu defnyddio yn ein gweithrediadau. Pan

na ellir eu defnyddio bellach, sicrhawn eu

bod yn cael eu hailgylchu. Rydym eisoes yn

defnyddio cerbydau trydan ac mae gennym

raglen tanwydd amgen barhaus. Mae’r camau

hyn, ynghyd â chyflwyno meddalwedd

cyfrifiadurol sy’n sicrhau bod ein cerbydau’n

defnyddio’r llwybr mwyaf uniongyrchol,

wedi helpu i gyflawni gostyngiad o 12 y cant

mewn allyriadau carbon deuocsid fesul uned

o’r allbwn yn ystod y pum mlynedd diwethaf.

Mae nifer o ganolfannau a safleoedd cynnal

a chadw cerbydau Consignia wedi cyflawni

ISO14001, sef safon a gydnabyddir yn

rhyngwladol ar gyfer Systemau Rheoli

Amgylcheddol. Mae Rhaglen ‘Rhagoriaeth

Amgylcheddol’ mewn grym er mwyn mynd

i’r afael â pherfformiad amgylcheddol ar

safleoedd eraill Consignia a fydd yn gymwys

i dderbyn yr achrediad hwn yn ystod y ddwy

flynedd nesaf.

Mae Consignia a’i frandiau yn ymrwymedig

i bolisi o ailgylchu a sicrhau cydymffurfiaeth â’r

isafswm safonau o ran effeithlonrwydd ynni a

gwaredu gwastraff ar draws ein safleoedd.

Rydym wedi datblygu strategaethau prynu er

mwyn gostwng ein defnydd o garbon a

mesurwn berfformiad datblygiad cynaladwy

ein cyflenwyr drwy ein Rhaglen Cyflenwr o’r

Radd Flaenaf. Mae deg y cant o’n Gwobrau

Cyflenwr o’r Radd Flaenaf bellach yn

seiliedig ar fesurau amgylcheddol.

Mae rhagor o wybodaeth am ein rhaglenni

cymunedol ac amgylcheddol ar gael ar ein

gwefan gorfforaethol.

Adroddiad blynyddol 2000|2001 Bwrdd Consignia 27

01

02

03

04 08

05

06

07

05 Mike Kinski
Cyfarwyddwr Anweithredol
Cyfarwyddwr Trafodion Prif Grŵp Cyllid Nomura
International ccc. Ymunodd â Bwrdd Swyddfa’r
Post ym mis Mehefin 1998 ac mae’n Gadeirydd
Pwyllgor Cydnabyddiaeth Consignia ac yn Aelod
o’r Pwyllgor Archwilio. Mae hefyd yn Gadeirydd y
Grŵp Ymgynghorol ar Berfformiad y Llywodraeth
a Thasglu’r Uned Arloesedd ar Ddatblygu’r
Gweithlu, yn Aelod o’r Panel Asesu ar gyfer Cronfa
Bartneriaeth yr Adran Diwydiant a Masnach, yn
Gymrawd y Sefydliad Personél a Datblygu, ac
yn Athro Gwadd ar gyfer Ysgol Fusnes Prifysgol
Middlesex.

06 John Lloyd
Cyfarwyddwr Anweithredol
Swyddog Addysg a Datblygu Cenedlaethol ar
gyfer yr Undeb Peirianneg a Thrydanol Unedig.
Ymunodd â Bwrdd Swyddfa’r Post ym mis Hydref
1998 ac mae’n aelod o Bwyllgor Cydnabyddiaeth
Consignia. Mae’n Aelod o Fwrdd Cyngor Dysg a
Sgiliau Dwyrain Llundain, yn Aelod o’r Cyngor
Safonau Gweithrediadau Cyflogaeth ac yn
Gymrawd Gwadd yn Ysgol Rheoli Cranfield.

07 Miles Templeman
Cyfarwyddwr Anweithredol
Cyn Reolwr Gyfarwyddwr Cwmni Cwrw Whitbread
a Chyfarwyddwr prif Fwrdd Whitbread ccc.
Ymunodd â Bwrdd Swyddfa’r Post ym mis Hydref
1998 ac mae’n aelod o Bwyllgorau Archwilio a
Chydnabyddiaeth Consignia. Mae hefyd yn
Gyfarwyddwr Grŵp Albert Fisher ccc ac yn
Gyfarwyddwr Anweithredol Grŵp Portman.

08 Rosemary Thorne
Cyfarwyddwr Anweithredol
Cyfarwyddwr Cyllid Grŵp Bradford & Bingley ccc.
Ymunodd â Bwrdd Swyddfa’r Post ym mis Hydref
1998 ac mae’n Gadeirydd Pwyllgor Archwilio
Consignia ac yn aelod o’r Pwyllgor
Cydnabyddiaeth. Mae hefyd yn aelod o’r Panel
Adolygu Adroddiadau Ariannol, a phrif bwyllgor a
phwyllgor technegol The Hundred Group.

John Roberts CBE
Prif Weithredwr

Marisa Cassoni
Cyfarwyddwr Cyllid y Grŵp

Jerry Cope
Rheolwr Gyfarwyddwr y Grŵp,
Strategaeth a Datblygu Busnes

Richard Dykes
Rheolwr Gyfarwyddwr y Grŵp,
Gwasanaethau Post

Malcolm Kitchener
Rheolwr Gyfarwyddwr y Grŵp,
Gwasanaethau Busnes

Stuart Sweetman
Rheolwr Gyfarwyddwr y Grŵp,
Gwasanaethau Cwsmeriaid a
Bancio

Alan Williams
Cyfarwyddwr Materion
Corfforaethol y Grŵp

Kevin Williams
Rheolwr Gyfarwyddwr y Grŵp,
Gwasanaethau Dosbarthu

BYRDDAU YMGYNGHOROL
Y GWLEDYDD
Caiff y Cadeirydd ei gynrychioli
gan fyrddau ymgynghorol yng
Nghymru, Gogledd Iwerddon
a’r Alban. Cadeiryddion y
byrddau hyn yw:

Graham Cater
Cymru

Bryan Johnston OBE
Gogledd Iwerddon

John Ward CBE
Yr Alban

Crynodeb ariannol

CRYNODEB O GYFRIF ELW A CHOLLED Y GRWP
ar gyfer y flwyddyn a ddaeth i ben ar 25 Mawrth 2001

Cyn Cyn
eitemau Eitemau eitemau Eitemau

eithriadol eithriadol Cyfanswm eithriadol eithriadol Cyfanswm 
£ miliwn £ miliwn £ miliwn £ miliwn £ miliwn £ miliwn

Trosiant 8,119 – 8,119 7,522 – 7,522
Cyfanswm costau gweithredu (8,122) (67) (8,189) (7,141) (656) (7,797)

(Colled)/elw gweithredu’r Grŵp (3) (67) (70) 381 (656) (275)
Cyfran o’r elw gweithredu mewn cwmnïau cysylltiedig – – – 4 – 4

Cyfanswm (colled)/elw gweithredu: y Grŵp a (3) (67) (70) 385 (656) (271)
chyfran o’r cwmnïau cysylltiedig
Elw net ar waredu asedion sefydlog diriaethol – 13 13 – 11 11
Elw net i’w dderbyn 106 – 106 89 – 89
Elw/(colled) ar weithgareddau arferol cyn treth 103 (54) 49 474 (645) (171)
Treth 15 (96)

Elw/(colled) ar weithgareddau arferol ar ôl treth 64 (267)
Diddordebau lleiafrifol 2 3

Elw/(colled) ar gyfer y flwyddyn ariannol 66 (264)
Buddrannau yn y dyfodol (93) (151)

Colled a drosglwyddwyd i’r cronfeydd wrth gefn ar (27) (415)
gyfer y flwyddyn ariannol

Cyfanswm enillion Aelodau’r Bwrdd (ac eithrio pensiynau) £ £
ar gyfer y flwyddyn a ddaeth i ben ar 25 Mawrth 2001 581,385 729,334

Mae buddrannau yn y dyfodol yn cynrychioli symiau i’w talu i Lywodraeth EM.

2001 2000

ˆ

CRYNODEB O FANTOLEN Y GRWP
ar 25 Mawrth 2001

2001 2000
£ miliwn £ miliwn

Asedion sefydlog 3,028 2,715

Asedion cyfredol 4,495 3,979
Credydwyr – symiau fydd yn ddyledus o fewn blwyddyn (2,487) (2,256)

Asedion cyfredol net 2,008 1,723

Cyfanswm asedion llai rhwymedigaethau cyfredol 5,036 4,438
Credydwyr – symiau fydd yn ddyledus ar ôl blwyddyn (697) (296)
Darpariaethau ar gyfer rhwymedigaethau a thaliadau (50) (46)

4,289 4,096

CRONFEYDD WRTH GEFN Y GRWP 4,294 4,099
Diddordebau lleiafrifol (5) (3)

4,289 4,096

CRYNODEB O DDATGANIAD LLIF ARIAN Y GRWP
ar gyfer y flwyddyn a ddaeth i ben ar 25 Mawrth 2001

2001 2000
£m £m

Gweithgareddau gweithredu 330 (68)
Buddrannau gan gwmnïau cysylltiedig 1 1
Elw ar fuddsoddiadau a gwasanaethau cyllid 103 99
Treth (67) (169)
Gwariant cyfalaf a buddsoddiadau ariannol (264) (174)
Caffaeliadau a gwarediadau (224) (163)

All-lif arian parod cyn defnyddio adnoddau hylifol a chyllido (121) (474)

Rheoli adnoddau hylifol (150) 481
Cyllido 328 (184)

Cynnydd/(gostyngiad) arian parod yn ystod y cyfnod 57 (177)

Neville Bain John Roberts Marisa Cassoni

ˆ

ˆ

DATGANIAD YR ARCHWILWYR
i’r Ysgrifennydd Gwladol dros

Ddiwydiant a Masnach

Rydym wedi archwilio crynodeb y

datganiadau ariannol fel a nodir ar

dudalennau 28 i 30.

Priod gyfrifoldebau Aelodau’r Bwrdd
a’r archwilwyr
Mae Aelodau’r Bwrdd yn gyfrifol am

baratoi datganiadau ariannol. Rydym

wedi cytuno i nodi ein barn ar gysondeb

crynodeb y datganiadau ariannol gyda’r

cyfrifon llawn, y cyflwynwyd adroddiad

llawn gennym arnynt ar 30 Mai 2001.

Sail y farn
Rydymwedi ymgymryd â’r gweithdrefnau

sydd, yn ein tyb ni, yn angenrheidiol er

mwyn canfod a yw crynodeb y

datganiadau ariannol yn gyson â’r

cyfrifon llawn y seiliwyd hwy arnynt.

Barn
Yn ein tyb ni, mae crynodeb y datganiadau

ariannol yn gyson a’r cyfrifon llawn ar

gyfer y flwyddyn a ddaeth i ben ar 25

Mawrth 2001.

ERNST & YOUNG

Archwiliwr Cofrestredig

Llundain

30 Mai 2001

ADRODDIAD CRYNO AELODAU’R
BWRDD
Cyflwyna Aelodau’r Bwrdd eu

hadroddiad cryno a chrynodeb

datganiadau ariannol Grŵp Swyddfa’r

Post ar gyfer y flwyddyn a ddaeth i ben ar

25 Mawrth 2001.

Prif Weithgareddau
Yn ystod y flwyddyn a adolygir, mae

Swyddfa’r Post wedi cynnig gwasanaeth

dosbarthu cenedlaethol a rhyngwladol lle

gall cwsmeriaid anfon a derbyn llythyrau,

pecynnau a llwythau. Hefyd, mae

Swyddfa’r Post wedi darparu mynediad i

amrediad eang o wasanaethau ariannol a

manwerthu drwy’r rhwydwaith o

ganghennau swyddfeydd post.

Digwyddiad yn dilyn cynhyrchu’r fantolen
Ar 26 Mawrth 2001, o dan ddarpariaethau

Deddf Gwasanaethau Post 2000,

trosglwyddwyd Swyddfa’r Post i Gwmni

Cyfyngedig Cyhoeddus Consignia

Holdings (Consignia Holdings), cwmni

cofrestredig yng Nghymru a Lloegr  

o dan Ddeddf Cwmnïau 1985. Mae

Consignia Holdings yn eiddo yn ei

gyfanrwydd i Lywodraeth EM.

Yn unol ag adran 75 Deddf

Gwasanaethau Post 2000, mae’n bosibl

y bydd yr Ysgrifennydd Gwladol yn

dileu Swyddfa’r Post ar ôl ymgymryd

â’i rwymedigaethau sydd heb eu

cyflawni eto. 

Aelodau’r Bwrdd
Dangosir manylion Aelodau’r Bwrdd ar

dudalennau 26 a 27. Penodir Aelodau

Bwrdd Swyddfa’r Post gan yr

Ysgrifennydd Gwladol.

Crynodeb y datganiadau ariannol 
Nid yw crynodeb y datganiadau ariannol

ar dudalennau 28 i 30, ar eu pen eu

hunain, yn cynnwys digon o wybodaeth i

ganiatáu i ganlyniadau a chyflwr

materion Grŵp Swyddfa’r Post gael eu

deall yn llawn. Rhoddir gwybodaeth

lawn yng nghyfrifon Grŵp Swyddfa’r

Post sydd ar gael gan Communications

Services, 130 Old Street, LLUNDAIN

EC1V 9PQ. Mae’r archwilwyr wedi

cyhoeddi adroddiad diamod ar y cyfrifon

blynyddol, nad yw’n cynnwys unrhyw

ddatganiad o dan adran 237(2) nac adran

237(3) o Ddeddf Cwmnïau 1985.

Rheolaeth Gorfforaethol
Drwy gydol y cyfnod, mae Swyddfa’r

Post wedi cydymffurfio â phob agwedd

ar ddarpariaethau’r Cod Cyfunol cyn

belled â’i bod yn briodol ar gyfer

corfforaeth gyhoeddus, er nad yw Aelod

anweithredol uwch o’r Bwrdd wedi’i

neilltuo, ac fel arfer caiff Aelodau

gweithredol ac anweithredol o’r Bwrdd

eu penodi gan yr Ysgrifennydd Gwladol

am gyfnodau o ddwy a thair blynedd

fel ei gilydd.

Archwilwyr
Penodwyd yr archwilwyr gan yr

Ysgrifennydd Gwladol dros Ddiwydiant

a Masnach.

Drwy orchymyn y Bwrdd

Jonathan Evans

Ysgrifennydd

30 Mai 2001

Consignia
148 Old Street
LLUNDAIN
EC1V 9HQ

Ff 020 7250 2888
www.consignia.com 

Canolfan Werthu Busnes
y Post Brenhinol
Ff 08457 950950

Gwasanaethau Cwsmeriaid 
y Post Brenhinol
Ff 08457 740740

Gwasanaethau Cwsmeriaid
Parcelforce Worldwide
Ff 0800 224466

Gwasanaethau Cwsmeriaid
Canghennau Swyddfa’r Post
Ff 08457 223344 

Copïau pellach o’r adroddiad
blynyddol a’r cyfrifon:

Adran Dosbarthu’r Adroddiad
a’r Cyfrifon
Communications Services
5th floor
130 Old Street
Llundain
EC1V 9PQ
Ff 020 7320 7313

32 Cysylltiadau Adroddiad blynyddol 2000|2001

Cysylltiadau

Dylunio
Bostock and Pollitt Limited
Llundain

h Consignia ccc 2001. Cedwir pob hawl.        001 ISBN 0 946165 10 6
Mae Consignia ccc wedi’i gofrestru yng Nghymru a Lloegr. Rhif cofrestredig 4138203.
Swyddfa gofrestredig 148 Old Street, Llundain, EC1V 9HQ

